
CANTO








Ma Carmosina che stea crepantosa

Ca s’era ngaudiata senza festa

Ieva facenno tanto la schefosa

Che parea che magnasse, ò sorva, ò agresta

Lo patrone le disse stai cianciosa

O Carmosina mia che cosa è chesta

Magna mò figlia mia stà allegramente

C’haie pigliato no giovane valente.



Lo saccio, respose essa, e chesto è chello,

Che me fà stare co sta crepantiglia

Ca ella che pigliaie no guarzonciello

Hà fatto festa, e tante parapiglia,

Ed io ch’aggio pigliato no gioiello

E m’havite chiammato sempre figlia,

So nmaretata senza nmità nullo

Che se dirrà de Carmosina, e Ciullo?



Respose isso te voglio contentare

E farraggio mo mò feste de truono

E no schitto de farence abballare

Ciento cascarde à tiempo de lo suono

Ma na farza perzì farraggio fare

Na mpertecata da no mastro buono

Forze d’ercole, e po li mattacine

E nmetarence tutte le vecine.



A chesta nova tanto se preiaie

La Zita che s’havette à shevolire

Pò commo n’allupata se magnaie

Quanto à tavola ncera da ngorfire,

Ne nce fù arciulo senza devacare,

(Bacco se nciere aiutamello à dire)

Po pe se ntrattenere fi à lo bruoco

Chiammaro ad uno co lo votta fuoco.

